Экономикалық реформа және өңірлік даму комитетінің төрағасы 
Н.С. Сабильяновтың Қазақстан Республикасы Парламентінің  
Мәжілісінде 2018  жылғы 10 қыркүйекте болатын «Нұрлы жол» 
инфрақұрылымды дамытудың 2015-2019 жылдарға арналған
 мемлекеттік бағдарламасын іске асыру шеңберінде автомобиль
жолдарын дамыту» тақырыбындағы Үкімет сағатындағы қосымша 
баяндамасы

Құрметті Владимир Карпович!

Құрметті депутаттар!
«Нұрлы жол» мемлекеттік бағдарламасы көлік инфрақұрылымын кең ауқымды жаңғыртуды қамтамасыз еткенін сенімділікпен айтуға болады. Автомобиль жолдарын дамытуға бағдарлама бойынша бюджеттен 2 трлн. 400 млрд. теңге қарастырылған. Бұл ел экономикасының одан әрі өсуі үшін автомобиль жолдарын дамытудың үлкен рөл атқаратынын көрсетеді. 

Көрсеткіштер жеткілікті дәрежеде жақсы болғанымен,  автожол саласының дамуына теріс әсер ететін мәселелер әлі де болса бар. Сондықтан да осы проблемаларға тоқталып өткім келеді.
Бірінші. Автожолдар бойынша жобаларды іске асырудың бастапқыда белгіленген мерзімдерінің бұзылуы және оларды бірнеше мәрте түзету мәселесі. 

Мәселен, 2016 жылға жоспарланған «Батыс Еуропа – Батыс Қытай» халықаралық көлік дәлізінің Шымкент пен Тараз қалаларының арасындағы жекелеген учаскелерді реконструкциялау жұмысы 2018 жылғы 1 қаңтарда әлі де аяқталмаған.

Ұзындығы 245 шақырым болатын Алматы – Талдықорған автожолын реконструкциялауды аяқтау  2015 жылға жоспарланған, алайда бұл жұмысты іс жүзінде ағымдағы жылы ғана аяқтау күтіліп отыр. Дегенмен, бұл жол 6 жыл бойы салынып жатыр. 

Ұзындығы 441 шақырым болатын Астана – Павлодар жолын реконструкциялауды 2016 жылы аяқтау жоспарланған еді. Алайда пайдалануға беру мерзімдері бірнеше мәрте бұзылғандықтан және ауыстырылғандықтан, 200 шақырым учаскеде ғана жол қозғалысы ашық. Қалған 221 шақырым жолда құрылыс жұмыстары жүргізіліп жатқандықтан, ол жүргізушілер мен жолаушылар  үшін қолайсыздық туғызып, авариялық жағдай төндіруде. Жалпы алғанда, бұл жол 5 жылдан астам уақыт бойы салынып жатыр. 

Орталық – Батыс бағытындағы проблемалы учаскелердің бірі – Атырау – Астрахань учаскесі, бұл жолдарды іске асыру әлі басталған жоқ. Тағы бір проблема – бұл Атыраудан Ақтөбеге баратын жол.Бұл жердегі себеп те сол – жобаны іске асыру мерзімінің бұзылуы және ауыстырылуы.

Балқаш – Бурылбайтал және Күрті – Бурылбайтал учаскелерін реконструкциялау ұзаққа созылып жатыр. 

Ұзындығы 187 шақырым Таскескен – Бақты республикалық маңызы бар автожолының салынып жатқанына 10 жыл болды, ол бойынша салынатын 20 шақырым жол қалды.

Осылайша, «Нұрлы жер» мемлекеттік бағдарламасын әзірлеу кезінде  барлық жобаны сарапшылар мұқият есептеп,  кейіннен уәкілетті органның бекіткеніне қарамастан,  бағдарламаны іске асыру мерзімдерінің бұзылу проблемасы  жүйелі сипат алуда және жыл сайын қосымша бюджет қаражатын талап етеді. 
Сонымен бірге, автомобиль жолдарын салу және жөндеу кезінде 2017-2018 жылдары тіркелген 6 қылмыстық құқық бұзушылықтар да алаңдатады.

Сондықтан да, бағдарлама бойынша жол салуды жөндеуді тапсыру мерзімдерін бұзғаны үшін әртүрлі деңгейдегі орындаушылардың жауапкершілігін қатаңдату қажет.

Сондай-ақ, жолдардағы қауіпсіздікті қамтамасыз ету үшін басқа да республикалық автожолдарды жөндеу бойынша жобалар көптеген жылдар бойы  іске асырылмай жатыр.

Осыған байланысты, Боғас – Қарағанды республикалық маңызы бар автожолының Тарбағатай – Қызыл Кесік жол учаскесінің  60 шақырымына асфальт төсеу және осы жолдың Аягөз - Малгелді жол учаскесіне орташа жөндеу жүргізу, Қызылорда – Жезқазған жолын күрделі жөндеу, Қарағанды – Балқаш учаскелерін реконструкциялау және т.б.  жобаларды жүзеге асыруды жеделдету қажет.
Екінші, салынған автомобиль жолдарының сапасына қатысты.

Көлік инфрақұрылымын дамытуға бюджет қаражаты қомақты түрде құйылып жатқанына қарамастан, Бәсекеге қабілеттіліктің жаһандық рейтингінің «Жол сапасы» индексі бойынша 2017 жылы Қазақстан 115-орын алып, алдыңғы жылмен салыстырғанда өз позициясын 8 тармаққа нашарлатты.

Тендер өткізу рәсімінің ашық еместігі, мердігерлердің адал болмауы, делдалдардың – қосалқы мердігерлердің көптігі, сапасыз құрылыс материалдарының қолданылуы автомобиль жолдарының сапасыз салынуына себеп болып табылады. 
Мысалы, 2016 жылы Боғас – Қарағанды республикалық маңызы бар жолының Тарбағатай - Аягөз учаскесіне орташа жөндеу жүргізу кезінде бірнеше мердігер тартылған, олардың әрқайсысы асфальтты әртүрлі тәсілмен төсеген. Нәтижесінде, жол сапасыз салынған және қазірдің өзінде бұзылып жатыр.
Сонда жол-құрылыс жұмыстарының сапасын бес қадамдық                                          бақылау жүйесінің нәтижесі қайда? Мердігерлердің пайда болған ақауларды жоюға берген кепілдіктері қайда?
2017 жылы өткізілген Үкімет сағатында, Экономикалық реформа және өңірлік даму комитеті «конкурстық рәсімдердің созылуы және  жобаларды іске асыру мерзімдерінің кешеуілдеуі мәселесін көтерді.
Аталған мәселелер қазір Парламентте қарастырылып жатқан тиісті заң жобасын қабылдағаннан кейін, «ҚазАвтоЖол» акционерлік қоғамы квазимемлекеттік сектор субъектілерінің сатып алу туралы заңнаманы толық көлемде сақтаған жағдайда шешілуі мүмкін. 

Дамыған елдердің тәжірибесін негізге ала отырып,  автожол саласындағы жобалар бойынша іске асырудың барлық кезеңінде тәуекелдерді басқару жүйесін енгізу де қажет.
Үшінші, Мемлекеттік бағдарламаны іске асырудың жоспарлы көрсеткіштеріне қол жеткізбеу проблемасы. Мәселен, Республикалық бюджеттің атқарылуын бақылау жөніндегі есеп комитеті 2017 жылы «Нұрлы жол» мемлекеттік бағдарламасын іске асыру бойынша бұзушылықтарды анықтады. Солардың кейбіреуі:

- 1 530 шақырым автомобиль жолдарын пайдалануға беру актілерінің болмауы;

- автомагистральдарда салмақтық-габариттік параметрлерді өлшегіш құрылғылардың енгізілмеуі. 
2017 жылы көлік құралдарының салмақтық және габариттік параметрлеріндегі құқық бұзушылықтарды тіркеуге арналған, ААӨҚ (САИС) деп аталатын арнайы автоматтандырылған өлшеу құралдарының 18 бірлігін іске қосу белгіленгенімен,  іс жүзінде 3 бірлігі енгізілді. 

Бұдан басқа, 2013 жылы пайдалануға берілген 12 өлшеу құралы (ААӨҚ) негізгі халықаралық автомобиль дәліздерінде әлі күнге дейін пайдаланылмай отыр (Жамбыл облысында – 2 бірлік, Алматы облысында – 2 бірл., Қарағанды облысында – 2 бірл., Ақмола облысында – 4 бірл., Қостанай облысында – 2 бірл.).
Мұндай өлшеу жүйелерінің болмауы жүк автокөлігіне оське жүктемені арттыруға мүмкін береді. Мәселен, 2015-2017 жылдар кезеңінде жүк тиейтін автокөлік құралдарының салмақтық және көлемдік параметрлерінен асып кеткені үшін 23 145 әкімшілік құқық бұзушылық тіркелді. 

Бұл салынған автожолдардың жекелеген учаскелерінің мерзімінен бұрын бұзылуына әкеп соғады және қозғалыстың қауіпсіздігіне кері әсер етеді. Бұған жол беруге болмайды. 

Төртінші. Саланың басты проблемасы, бұл – жол жабындарының көтеру қабілетінің жылдам тозуы. Мәселен, күрделі әрі орташа жөндеуді талап ететін жалпы пайдаланымдағы жолдардың ұзақтығы 30 мыңнан астам шақырымды (км) құрайды.

Автожолдардың қауіпсіздігін арттыру және жай-күйін жақсарту үшін уақтылы жөндеу және тиісінше күтіп-ұстау жұмыстарын жүргізу қажет. Бұдан басқа, бүгінгі таңда автожолдар желісін күтіп-ұстауға арналған техниканың болуы нормативтік қажеттіліктен 3 есеге аз.  Оның үстіне, олардың  40%-ы физикалық тұрғыдан тозған. 

Бұл, жолаушылардың жолда жүру мен жүктерді жеткізу уақытының ұлғаюына, көліктік, пайдалану шығыстарының артуына және жолдағы аварияның көбеюіне әкеп соғады. Мәселен, 2017 жылы 38 мыңнан астам жол-көлік оқиғасы тіркелді, онда екі мыңнан астам адам қаза тапты. Сондықтан, бұл проблемалар пәрменді шаралар қабылдауды талап етеді.

Бесінші. Бұл жергілікті маңызы бар автомобиль жолдарын жөндеуді қаржыландыру.
Еліміздегі көптеген жергілікті жолдар қатты бұзылған, бұл өңірлік қатынастарды қиындатады. 
Осыған байланысты, Мемлекет басшысы «Төртінші өнеркәсіптік революция жағдайындағы дамудың жаңа мүмкіндіктері» атты Қазақстан халқына Жолдауында Ішкі өңірлік қатынастарды жақсарту үшін автожолдардың жергілікті желісін жөндеу мен қайта салуға арналған қаржы көлемін көбейту керектігін және осыған жыл сайын бөлінетін бюджет қаражатының жалпы көлемін орташа мерзімдегі кезеңде 150 миллиард теңгеге жеткізу қажеттігін айтқан болатын.
Мысал үшін, Қарағанды облысы Қарқаралы ауданының Егіндібұлақ, Нұра ауданының Тікенекті, Шығыс Қазақстан облысы Үржар ауданының Келдімұрат, Көктерек, Қарабұта,  Солтүстік Қазақстан облысы Тимирязев ауданының Сулы және Тимирязев ауылдарының автожолдары және Батыс Қазақстан облысының жергілікті жолдарының көп бөлігі жалғыз қатынас құралы бола тұра толығымен тозған. 
Сол сияқты Шығыс Қазақстан облысы жағынан да, Алматы облысы жағынан да Алакөл көліне баратын жол, Кендерлі (Маңғыстау облысы), Тамғалы-Тас, Шарын шатқалы және басқа да жолдар ешқандай сын көтермейді. Бұлар туристік объектілер бола тұрғанның өзінде осындай жағдай орын алып отыр. Осы барлық бағыт бойынша реконструкциялауды тездету керек.
Осыған байланысты, әрбір өңір бойынша Жергілікті жолдарды жөндеудің жол картасын әзірлеуді ұсынамын. 

Алтыншы. Бұл жобаларды бекіту кезінде кейбір республикалық маңызы бар автомобиль жолдарын жөндеу жөніндегі жобаларды қаржыландыру жүйесінде ашықтықтың болмауы.

Мәселен, 2018 жылға арналған республикалық бюджеттің жобасын қарау кезінде республикалық бюджет комиссиясы және депутаттар қолдаған автожолдарды жөндеу жөніндегі жобалар кейіннен белгісіз себептермен қажетті тізімнен алынып тасталған.
Мысалы, Қарағанды-Аягөз-Бұғаз республикалық маңызы бар автожолдың (Баршатас ауылына жақын) 15 шақырымын (км) орташа жөндеу және Семей-Қайнар республикалық маңызы бар автожол учаскесінің 38 шақырымын (км) орташа жөндеу жөніндегі жобалар 2018 жылы қаржыландыруға тиіс болатын. 
Алайда, республикалық бюджет қабылданғаннан кейін, белгісіз себептермен бұл жобалар 2018 жылы қаржыландыратын тізбеден алып тасталған. 
Семей ядролық полигонында ядролық жарылыстардан зардап шеккен осы елді мекендердің тұрғындары енді тағы қанша жыл жолдың қиындығын көрмек? Олардың алдында кім жауап береді?
Мұндай айла-шарғылар мемлекеттік органдардың бұрын бюджеттік қатынастар саласында қабылданған шешімдерді сақтауын көздейтін бюджет жүйесіндегі кезектілік қағидатын бұзады.

Осындай фактілерді болдырмау үшін республикалық бюджеттің жобасымен бірге атауы, құны, ұзындығы көрсетілген республикалық маңызы бар автожолдарды күрделі және орташа жөндеу бойынша жобалардың тізбесі енгізілуге тиіс, яғни сумен жабдықтау жөніндегі жобалардың тізбесі сияқты. Және де бұл тізбе республикалық бюджетті нақтылаусыз түзетілмеуі керек.
Жетінші. Жол сервисінің дамымағандығы мен сапасының төмендігі, сондай-ақ автожолдарда навигация жүйесінің болмауы үлкен проблема болып отыр. 

Бүгінгі таңда қазіргі жұмыс істеп тұрған 1 859 сервис объектісінің тек 618 объекті немесе 33 %-ы ұлттық стандартқа сәйкес келеді. Бұдан басқа жол сервисі объектілерінің саны жоспарлы көрсеткіштерден 349 объектіге аз. 
«Нұрлы жол» мемлекеттік бағдарламасында белгіленген талаптарға сәйкес келетін 260 сервис объектісін  салу көзделген.

Бұдан басқа, жергілікті маңызы бар жолдардың едәуір бөлігінде ұтқыр байланыс пен интернет желісінің болмауынан навигаторларды пайдалану мүмкін емес. 
Осы мәселелерді шешу үшін жол сервисін дамыту жөнінде шаралар қабылдау, бүкіл автожол желісін интернетпен, ұтқыр байланыспен жүз пайыз қамтуды қамтамасыз ету, навигациялық жүйелерді енгізу қажет. 
Және осы жүйелерге барлық республикалық, облыстық және, әсіресе, аудандық және ауылдық автожолдарды қосуды қамтамасыз ету қажет. Сол сияқты авариялар мен апаттар кезінде жедел шақыру (ААЖШ) жүйесін енгізу жөніндегі жұмысты жандандыру қажет. 

Сөзімді қорыта айтқанда, Мемлекет басшысы алға қойған «Нұрлы жол» инфрақұрылымдық дамытудың мемлекеттік бағдарламасының автожолдар жобаларын іске асыру жөніндегі барлық міндеттерді сапалы және уақтылы орындау үшін Министрлікте барлық мүмкіндіктер бар екендігін атап өткім келеді. 

Сондықтан оларға жемісті жұмыс тілейміз. 

Назарларыңызға рақмет!

